
Bir neçə gün əvvəl Prezident 
İlham Əliyev və Birinci vitse 
-prezident Mehriban xanım 
Əliyeva yenə Qubadlıya səfər 
etmişlər. Rayon ictimaiyyəti ilə 
görüş zamanı dövlət başçısı 
demişdir: “Qubadlı böyük 
potensiala malikdir, zəngin təbiəti, 
təbii sərvətləri var. Qubadlı rayonu 
ərazisindən iki böyük çay keçir, 
Bazarçay düz şəhərin ortasından 
keçir. Həkəri çayı nəinki 
Qubadlının, bütün Azərbaycanın, 
bizim böyük sərvətimizdir. Çünki 
biz bu çaylardan məhrum idik. 
Həkəridən də, Bazarçaydan da, 
Bəsitçaydan da, Tərtər çayından 
da məhrum idik”. 

Qubadlının gözəl təbiəti, 
meşələri, dağları, sərin bulaqları 
göz oxşayır. Bura səfər edənlər 
Qubadlının gözəl təbiətindən 
ürəkdolusu danışırlar. Bu yerlər 
yaxın gələcəkdə turistlər üçün 
cazibədar olacaq. 

 28 il ərzində erməni vanda-
lizmi nəticəsində burada bir çox 
turistik məkanlarımız viran edilib. 
Onlar tezliklə bərpa ediləcək. 
Cənab Prezident də bildirdi ki, 
biz Qubadlı rayonunun bütün 
kəndlərini yenidən quracağıq. Qu-
badlı şəhərinin baş planı hazırlanır 
və yəqin ki, yaxın aylarda təqdim 
olunacaq. O cümlədən, Qubadlı 
ictimaiyyətinə təqdim olunacaqdır. 

Əlbəttə ki, bu baş plan ən müa-
sir normalara uyğun olacaq və 
Qubadlının təbiəti və tarixi keçmişi 
də memarlıqda nəzərə alınacaq. 
Amma, eyni zamanda, artıq bu 
gün Qubadlı rayonunun gələcək 
inkişafı ilə bağlı əməli-praktiki işlər 
aparılır.

Qubadlıda turizmin inkişafı 
üçün kifayət qədər tarixi-mədəni 
obyekt var. XIX əsrə aid olan 
məşhur Hacı Bədəl körpüsü, 
1867-ci ildə Bərgüşad çayının 
üzərində altı oval, üstü düz bir for-
mada inşa edilən Laləzar körpüsü, 
Məmər kəndində ХVIII əsrə aid ta-
rixi məscid, Dondarlı və Dəmirçilər 
kəndlərindəki məscidlər, 

Azərbaycanın səkkizguşəli 
türbələri arasında unikal formaya 
malik Gürcülü türbəsi, Sarıbulaq, 
Paşa bulağı, Şirin bulaq, Məşhədi 
Allahverdi bulağı kimi müalicəvi 
bulaqları, VI və VII əsrlərə aid al-
ban abidələri, Qubadlının simvolu 
hesab edilən qoç heykəllər və 
qəbir daşları, V əsrə aid Göy qala, 
Qalalı kimi qədim tikililər mövcud-

dur. Baxmayaraq ki, onların böyük 
bir qismi ermənilər tərəfindən 
dağıdılıb, tezliklə bərpa edilib, 
istifadəyə veriləcək.

 XIX əsrə aid Hacı Bədəl kör-
püsü Dəmirçilər kəndində yerləşir. 
Yaz aylarında Ağa çayının güclü 
axınının körpünü dağıtmaması 
üçün tikili tağbənd formasında 
inşa edilib. Körpünün inşasında 
tuf daşdan (xüsusi bəzək vurmaq-
la), əhəng və yumurta sarısından 
istifadə olunub.

Məmər kəndindəki XVIII əsrə 
aid edilən tarixi memarlıq abidəsi 
sovet dövründə anbara çevrilsə 
də, Azərbaycanın müstəqilliyinin 

ilk illərində bərpa edilərək əhalinin 
ibadəti üçün istifadəyə verilib.

XVIII əsrin memarlıq abidəsi 
olan Gürcülü türbəsi Qubadlı 
rayonunun memarlıq incilərindən 
sayılır. Bir sıra xüsusiyyətlərinə 

görə Azərbaycanın səkkizguşəli 
türbələri arasında unikallığı ilə 
diqqəti cəlb edir.

Sarıbulaq, Paşa bulağı, Şirin 
bulaq, Məşədi Allahverdi bulağı 
insanların da çox ziyarət etdiyi 
yerlərdəndir. Məsələn, Sarıbula-
ğın suyundan sarılıq xəstəliyinin 
müalicəsində istifadə olunur. 

Qubadlının çox guşələri yaşıl tu-
rizm üçün əhəmiyyətlidir. Bərgüşad 
çayı boyunca Gorus rayonuna 
qədər kəndlərimiz meşəlik zonada 
yerləşir. Seytas, Qayalı, Qədili, 
Təmir Müskanlı, Eyvazlı kəndlərinin 
əsrarəngiz mənzərələri var. Kənd 
yaşıl turizm həvəskarlarının bu 
yerlərə səyahətini təşkil etmək çox 
faydalı olacaq.

Qubadlıda meşə zonalarının, 
çayların mövcudluğu çadır turiz-
minin inkişafına da imkan yara-
dacaq. Eyni zamanda, burada to-
xunan xalçaları, ipək məhsullarını 
da turistlərə hədiyyə etməklə 
onlarda rayon haqqında təsəvvürü 
genişləndirmək mümkündür. 

İnanırıq ki, dövlət başçımı-
zın turizmə göstərdiyi qayğı 
nəticəsində Qubadlıda da turizm 
sahəsi inkişaf edəcək, bu rayon 
turistlərin ən çox səyahət etdiyi 
bölgələrdən birinə çevriləcək.

Eldəniz SƏFƏROV,  
“Qlobus” Turizm Şirkətinin  

baş direktoru

Kəlbəcər–Laçın iqtisadi rayonuna daxil olan Qubadlı qərbdə Ermənistanla 
sərhəd olmaqla dağlıq əraziyə malikdir. İnzibati bölgəyə 1 şəhər, 93 kənd, 31 
inzibati-ərazi vahidi daxildir. Ən böyük kəndləri Xanlıq, Dondarlı, Dəmirçilər, 
Mahmudludur. Bu kəndlərin hər birində 200-250 təsərrüfat var idi. Rayon 
ərazisindən Həkəri və Bazarçay çayları keçir. Kifayət qədər iqtisadi potensiala 
malik olan rayon mineral resurslar, faydalı qazıntılarla da məşhurdur. Bütün bunlar 
rayonda turizmin müxtəlif sahələrinin inkişafı üçün geniş imkanlar açır.

Qubadlının zəngin  
turizm potensialı var

31 oktyabr 2021-ci il, bazar6
Türkiyə Prezidentinin Qarabağa səfərləri 
müstəqillik tariximizin şanlı səhifələrindəndir

– Vətən müharibəsində 
qazandığımız möhtəşəm zəfərdən 
sonra ötən hər gün ən yeni tariximizin 
şanlı səhifələrinə yazılır. Belə günlərdən 
biri də işğaldan azad olunmuş 
Qarabağın dilbər guşələrindən olan 
Füzulidə yeni inşa edilmiş beynəlxalq 
hava limanının açılışı münasibətilə 
Türkiyə Cümhuriyyətinin Prezidenti 
möhtərəm Rəcəb Tayyib Ərdoğanın 
Qarabağa qısa müddətdə sayca ikinci 
olan səfəri idi. Həqiqətən də tarixi bir 
səfər idi. Hər zaman mənəvi və siyasi 
dəstəklə Azərbaycanın yanında olan 
NATO-nun ilk qurucu ölkələrindən biri, 
qardaş Türkiyə liderinin müharibədən 
bugünədək Azərbaycana üçüncü 
səfəri erməni faşizminə və onu 
dəstəkləyənlərə tutarlı cavabdır. 
Bu mənada, “bir millət, iki dövlət”in 
liderlərinin bu gün yenidən Qarabağda 
olmasının mühüm siyasi, iqtisadi, 
hüquqi və mənəvi əhəmiyyəti var. 

Bildiyimiz kimi, Cənubi Qafqaz 
tarix boyu öz geosiyasi əhəmiyyətinə 
görə super güclərin maraq dairəsində 
olub. Hətta, bəzən bu, maraqların 
toqquşmasına səbəb olub. Əlbəttə, 
Cənubi Qafqazın əsas ölkəsi zəngin 
karbohidrogen ehtiyatları olan 
Azərbaycan isə hər zaman xüsusi 
əhəmiyyət kəsb edib. Bu mənada, bir 
çox hallarda Azərbaycan dövləti və 
xalqımız çox tarixi ədalətsizliklərlə, 
faciələrlə, terror aktları ilə üzləşmiş 
və bunun acısını yaşamışdır. Hər 
dəfə də qardaş Türkiyə Azərbaycanın 
yanında olub, çətin günlərdə köməyini 
əsirgəməyib. Hər iki ölkənin xalqları bu 
dostluğun əbədi olduğunu çox yüksək 
qiymətləndirir və bundan sonra da bu 
birliyin sarsılmaz olacağına əmindirlər.

– Məlahət xanım, İkinci Qarabağ 
müharibəsi kimin kim olduğunu 
göstərdi...

– Azərbaycanın tarixinə şanlı qələbə 
kimi əbədi həkk olunan İkinci Vətən 
müharibəsi ölkəmizin hərbi qüdrətini 
dünyaya nümayiş etdirdi. Bu müharibə 
dostumuzu da, düşmənimizi də bizə 
yaxından tanıtdı. İkiüzlü, riyakar siyasət 
yeridənlər ifşa olundu. Türkiyə sona 
qədər Azərbaycanın yanında oldu. 
Ötən il dekabrın 10-da Bakının Azadlıq 
meydanında Vətən müharibəsində 
qazandığımız qələbəyə həsr olunmuş 
zəfər paradında, Şuşada keçirilən 
görüşdə, Füzuli Beynəlxalq Hava 
Limanının açılışında Prezident Rəcəb 
Tayyib Ərdoğanın iştirakı Azərbaycan–
Türkiyə dostluq və qardaşlığının 
dünyaya nümunəsidir. 

Vətən müharibəsinin ilk günlərindən, 
daha doğrusu, ilk saatlarından biz 
Türkiyənin dəstəyini hiss edirdik. 
Qardaş ölkənin Prezidenti ilk saatlardan 
Azərbaycanın haqq işinə öz dəstəyini 
verdi. Onun açıq, birmənalı və sərt 
açıqlamalarını xalqımız sevinclə 
qarşıladı. O dedi ki, bu müharibədə 
Azərbaycan haqlıdır, Azərbaycan 
tək deyil və Türkiyə hər zaman 
Azərbaycanın yanındadır. Bu, iki ölkənin 
birliyinin, qardaşlığının təzahürüdür. 
Türkiyənin Azərbaycana verdiyi 
siyasi və mənəvi dəstək hər birimizi 
qürurlandırır. 

Azərbaycan–Türkiyə dostluq 
münasibətləri analoqu olmayan 
əməkdaşlıq ənənəsindən xəbər verir. 
Eyni dil, din və tarixi köklərə malik olan 
iki ölkənin hərbi-siyasi əməkdaşlığı, 
iqtisadi əlaqələri və diplomatik gücü 
təkcə Cənubi Qafqaz bölgəsində deyil, 
böyük bir Avrasiya coğrafiyasında 
Azərbaycan–Türkiyə amilinin 
möhkəmləndirilməsi deməkdir. 

 – Qardaş ölkə Prezidentinin 
Füzuli Beynəlxalq Hava Limanının, 
Zəngilan rayonunda bir sıra 
obyektlərin, xüsusilə Zəngəzur 
dəhlizinin təməlqoyma mərasimində 
iştirakı da tarixi hadisədir. 

– Möhtərəm Rəcəb Tayyib 
Ərdoğanın Qarabağa növbəti səfəri 
Azərbaycanın suveren hüquqlarının 
bərpasının qaçılmaz olduğunu, xarici 
müdaxilə istəklərinə yer olmadığı, 
regionda quruculuq və sülh dövrünün 
başlandığının dünyaya çatdırılması 
baxımından tarixi əhəmiyyət kəsb edir. 
İki qardaş liderin Füzuli aeroportunu 
birlikdə açması və Zəngəzur dəhlizinin 
təməlqoyma mərasimində iştirakı türk 
dünyasının birliyi baxımından xüsusi 
əhəmiyyət daşıyır. 

Ümumiyyətlə, Azərbaycan–Türkiyə 
əməkdaşlığı, işbirliyi və strateji 
müttəfiqliyi son dövrdə ən yüksək 
səviyyəyə çatmışdır. Sözsüz ki, bu 
uğur hər iki dövlətin prezidentlərinin 
gərgin, prinsipial, qətiyyətli mövqeyi, 
sarsılmaz dostluğu və qardaşlığı 
sayəsində qazanılıb. İki ölkə arasındakı 
müttəfiqlik 15 iyun 2021-ci ildə Şuşada 
imzalanmış bəyannamə ilə hüquqi 
status qazandı. Belə bir bəyannamə 
dünyada çox nadir ölkələr arasında 
mövcuddur. Bu gün bu əbədi müttəfiqlik 
ölkələrimizə bütün istiqamətlərdə birgə 
fəaliyyət göstərməyə imkan verir. Bu 
qardaşlığın nəticəsidir ki, işğaldan 
azad olunmuş Qarabağ torpaqlarında 

möcüzələr yaradılır. Dövlətimizin başçısı 
da oktyabrın 26-da Zəngilanın Ağalı 
kəndində Türkiyə Respublikasının 
Prezidenti Rəcəb Tayyib Ərdoğanla 
mətbuata birgə bəyanatında bu 
məsələni xüsusi vurğuladı. Dedi ki, 
Füzuli Beynəlxalq Hava Limanının 
açılışında birlikdə iştirakımız bir daha 
bizim birliyimizi, gücümüzü göstərir. Onu 
göstərir ki, Türkiyə və Azərbaycan iki 
qardaş ölkə kimi hər zaman bir-birinin 
yanındadır. Füzuli Beynəlxalq Hava 
Limanının inşası cəmi səkkiz ay davam 
etdi. Bu hava limanının inşasında 
Azərbaycan və Türkiyə şirkətləri iştirak 
etmişlər. Yəni, bu, iki dost və qardaş 
ölkənin birgə uğurudur.

Səfər çərçivəsində daha bir 
əlamətdar hadisə–Zəngəzur dəhlizinin 
–Horadiz– Cəbrayıl–Zəngilan–
Ağbənd avtomobil yolunun təməli 
qoyuldu. Zəngilan Şərqi Zəngəzur 
bölgəsində yerləşir və buradan keçən 
Zəngəzur dəhlizi bütün türk dünyasını 
birləşdirəcək. Həm Azərbaycan, 
həm də Türkiyə Zəngəzur dəhlizinin 
gerçəkləşməsi üçün əməli addımlar 
atırlar. Bu addımlar yaxın gələcəkdə 
öz bəhrəsini verəcək. Təməli qoyulan 
avtomobil yolu Zəngəzur dəhlizinin 
bir hissəsidir. Bu avtomobil və dəmir 
yollarının çəkilişi nəticəsində biz 
istədiyimizə nail olacağıq.

Prezident Rəcəb Tayyib Ərdoğan 
da qısa müddət ərzində Qarabağda 
aparılan yenidənqurma və bərpa 
işlərini yüksək qiymətləndirdi. Dedi ki, 
Azərbaycanın işğaldan azad edilən 
bu bölgələrinin qısa müddət ərzində 
həqiqətən necə dirçəldiyini, necə sürətlə 
inkişaf etdiyini gördük. Bu, hər igidin, 
hər siyasətçinin işi deyil. Bu qədər qısa 
müddətdə bu investisiyaları yatırmaq, 
bu işləri həyata keçirmək, inanıram ki, 
doğma yurdundan ayrılmağa məcbur 
qalmış azərbaycanlı qardaşlarım üçün 
buradan bir müjdə vermək imkanı 
yaradır. Çünki azərbaycanlı qardaşlarım 
ayrıldıqları torpaqlara, inanıram ki, ən 
qısa vaxtda son dərəcə gözəl şəkildə 
inşa edilən, canlandırılan bu yerlərə 
qayıtmaq imkanı əldə edəcəklər. 

Göründüyü kimi, bu gün regional 
və dünya səviyyəsində Türkiyə – 
Azərbaycan əməkdaşlığı, qardaşlığı 
önəmli amilə çevrilib.

Müsahibəni qələmə aldı:  
Əliqismət BƏDƏLOV,  

“Xalq qəzeti”

İkinci Qarabağ müharibəsi Ermənistan silahlı qüvvələri 
tərəfindən işğal olunmuş torpaqlarımızın azad edilməsi – 
tarixi Qələbə ilə başa çatdı. 44 günlük Vətən müharibəsi təkcə 
bölgənin hərbi-siyasi həyatı üçün deyil, həm də beynəlxalq 
təhlükəsizliyin təminatına geniş imkanlar yaratdı. İşğaldan 
azad edilmiş torpaqlarımızda genişmiqyaslı yenidənqurma və 
abadlıq işlərinə start verildi. 8 ay ərzində Füzuli Beynəlxalq 
Hava Limanının tikilib istifadəyə verilməsi ölkə iqtisadiyyatının 
qüdrətinin göstəricisidir. Füzuli aeroportu artıq ilk rəsmi 
sərnişini də qəbul etdi. Milli Məclisin deputatı Məlahət 
İbrahimqızı ilə söhbətimiz bu barədə oldu. O dedi:

Leyla Abdullayeva: Bir terrorçunun 
azadlığa buraxılması təhlükəli olmaqla 
yanaşı, terrorçuluğun təşviqinə xidmət edir

ABŞ-ın Los-Anceles şəhərində 
1982-ci ildə Türkiyə diplomatı 
Kamal Arıkanı qətlə yetirən erməni 
terrorçu, ASALA-nın üzvü Ambik 
Sassunyanın həbsdən azad 
edilməsi qərarını pisləyirik. Bir 
terrorçunun azadlığa buraxılması 
təhlükəli olmaqla yanaşı, 
terrorçuluğun təşviqinə xidmət 
edir.

Bu fikirləri Azərbaycan Respublikası 
Xarici İşlər Nazirliyinin Mətbuat xidməti 
idarəsinin rəisi Leyla Abdullayeva 

erməni terrorçu Ambik Sassunyanın 
həbsdən azad edilməsinə münasibət 
bildirərkən ifadə edib. 

O deyib: “Həbsdə olarkən, 2012-
ci ildə “Hay Zinvor” adlı erməni hərbi 
jurnalına verdiyi müsahibəsində 
A.Sassunyanın erməni əsgəri olduğu 
və Azərbaycanın o zaman işğal altında 
olan Qarabağ ərazisində döyüşməyə 
hazır olduğunu bildirməsi bu terrorçunun 
heç də islah olmadığını nümayiş etdirir.

Ermənistan KİV-də yayılmış 
məlumata əsasən, bu ölkədə olduğu 
bildirilən terrorçunun hər hansı şəkildə 
qəhrəmanlaşdırılması cəhdlərinin qarşı-
sı alınmalıdır”.

AZƏRTAC

“Bakı Dövlət Universiteti Vətən müharibəsi dövründə” 
sənədli filminin təqdimat mərasimi keçirilib

Bakı Dövlət Universitetində Jurnalistika fakültəsi “Tədris tele-
radio Studiyası”nın hazırladığı “Bakı Dövlət Universiteti Vətən 
müharibəsi dövründə” sənədli filminin təqdimat mərasimi keçirilib. 

Mərasim Azərbaycan Respublikası 
Dövlət Himninin səsləndirilməsi ilə açıq 
elan edilib. Ərazi bütövlüyümüzün bərpası, 
torpaqlarımızın işğaldan azad edilməsi 
uğrunda şəhid olan Vətən övladlarının əziz 
xatirəsi bir dəqiqəlik sükutla yad edilib. 

Müzəffər Ali Baş Komandanın və 
rəşadətli ordumuzun qələbəsi ilə başa 
çatan 44 günlük Vətən müharibəsi 
başlayan gündən Bakı Dövlət 
Universitetinin kollektivi də Ali Baş 
Komandanın, müzəffər ordumuzun 

yanında olub və bir sıra layihələrə imza 
atılıb. Universitetin Jurnalistika fakültəsinin 
“Tədris tele-radio studiyası”nın “Bakı 
Dövlət Universiteti Vətən müharibəsi 
dövründə” sənədli filmi də reallaşan bu 
layihələrdəndir. Filmin hazırlanmasında 
məqsəd BDU-nun şəhid məzunlarının 
əziz xatirəsini yaşatmaq, onların şərəfli 
döyüş yolunu yaddaşlara əbədi həkk 
etmək, tələbə və gənclər arasında təbliğ 
etmək, eyni zamanda universitetin Vətən 
müharibəsi dövründəki fəaliyyəti haqqında 
geniş auditoriyanı məlumatlandırmaq 
olmuşdur. 

Filmin təqdimatında BDU-nun 
sosial məsələlər, tələbələrlə iş və 
ictimaiyyətlə əlaqələr üzrə prorektoru 
Əliş Ağamirzəyev, jurnalistika fakültəsinin 
kafedra müdiri professor Cahangir 
Məmmədli, dekan müavini Sevinc Əliyeva, 
BDU-nun məzunu, Qarabağ qazisi 
Pərviz Aslanov çıxış edərək universitet 
rəhbərliyinin və kollektivinin 44 günlük 
Vətən müharibəsindəki fəaliyyətindən 
danışdılar və film haqqında təəssüratlarını 
bölüşdülər.

Turizm sahəsində əlaqələr genişləndiriləcək 
Oktyabrın 29-da Azərbaycan 

Turizm Bürosu tərəfindən Rusi-
yanın bir sıra regionlarının turizm 
nümayəndələri ilə Azərbaycan 
turizminin təbliğatının aparılması və 
həmin regionların turizm qurumları 
ilə ikitərəfli əməkdaşlığın qurulması 
məqsədilə onlayn konfrans keçiri-
lib.

Dövlət Turizm Agentliyindən verilən 
məlumatda bildirilir ki, təbdirdə Turizm 
Agentliyinin, Azərbaycan Turizm Büro-
sunun, Naxçıvan Turizm Departamen-
tinin əməkdaşları və bir sıra yerli turizm 
şirkətlərinin təmsilçiləri olmaqla, Rusiya-
nın Sverdlovsk, Krasnodar, Həştərxan 
vilayətlərinin, Tatarıstan Respublikasının 
turizm üzrə ixtisaslaşmış qurumlarının, 
həmin regionlarda fəaliyyət göstərən 
turizm şirkətlərinin nümayəndələri iştirak 
ediblər.

Görüş zamanı Rusiya regionların-
da Azərbaycan turizminin təbliğinə dair 
tədbirlər planı müzakirə edilib. Bundan 
əlavə, tədbirdə Azərbaycanın turizm 
destinasiyası kimi təqdimatı, həmçinin 
Naxçıvan Muxtar Respublikası Turizm 

Departamentinin nümayəndəsi tərəfindən 
Naxçıvanın turizm məhsullarının nümayişi 
keçirilib.

Konfrans çərçivəsində Krasnodar, 
Sverdlovsk, Həştərxan vilayətlərinin və Ta-
tarıstan Respublikasının turizm məhsulları 
haqqında məlumat verilib.

Qeyd edək ki, Rusiyanın ərazi vahidləri 
səviyyəsində Azərbaycan turizminin 
təbliğatı əsasən Sverdlovsk vilayəti ilə 
işgüzar və müalicəvi turizm sahəsində, 
Krasnodar vilayəti ilə “İter Vitis” şərab 

marşrutu üzrə şərab və qastronomik 
turlar, Tatarıstan Respublikası ilə tarixi və 
mədəni irs, Həştərxan vilayəti ilə Xəzər 
dənizində kruiz marşrutlarının yaradılması 
istiqamətində keçirilməsi planlaşdırılır.

Məlumat üçün bildirək ki, 2021-ci ilin 
sentyabrında Azərbaycana səfər edən 
Rusiya vətəndaşlarının sayı 18967 nəfər 
təşkil edib ki, bu da 2020-ci ilin sentyabrı 
ilə müqayisədə 165 faiz artım deməkdir.

